Meddwl am Marc


Marc Pennod 9 adnodau 14-32. 

Iacháu bachgen oedd yng ngafael cythraul

Wedi i’r criw ddod lawr o’r mynydd roedd arbenigwyr y Gyfraith wrthi’n cweryla gyda rhai o’r disgyblion. 
Cwestiwn: Pam gafon nhw sioc o weld Iesu?  Oedd peth o’r harddwch a gafodd Iesu ar y mynydd yn dal i fod ar ei wyneb (fel pan ddaeth Moses i lawr o fynydd Sinai)? (Exodus 34: 30)

· Wrth bwy mae Iesu’n gofyn beth sy’n digwydd? Pam fo Iesu’n blino wrth weld pobl yn cweryla?  Gyda phwy mae Iesu’n siarad nawr?
Pam dydy disgyblion Iesu ddim yn medru gwella’r bachgen?  Beth mae Iesu’n dweud wrthyn nhw?
                           “Pam dych chi mor amharod i ______? ”

Ai dyma’r cwestiwn sydd wir yn poeni Iesu am ei ddisgyblion? Ydy e hefyd yn gofyn y cwestiwn hwn i ni?
Wrth weld y bachgen yn rholio ar lawr mae Iesu’n holi’r tad fel byddai meddyg yn holi’r claf. Mae’r tad yn ei anobaith yn dweud wrth Iesu

   “Os medri di wneud unrhyw beth i’n helpu ni, plîs gwna.”(adn 22) 

Beth mae hyn yn dangos am deimladau’r tad? Fel Cristnogion mae’n un peth i ddweud ein bod yn ymddiried rhywfaint yn Iesu ond mae Iesu eisiau i ni ymddiried yn llwyr ynddo fe. Mae Iesu’n procio’r dyn i gredu’n ddyfnach ynddo. Mae’n cael gwared yr ‘os’ ac yn dweud fod

                           “popeth yn bosib i’r sawl sy’n credu.”(adn 23) 

Sut mae’r tad yn galw ar Iesu? Beth mae’r tad yn dweud? 
              “Dw i yn  ______! Helpa di fi i beidio amau! (adn 24 ) 

Wrth iacháu’r bachgen ar bwy mae’r wyrth yn dibynnu?
· ar y bachgen

· ei dad

· ei ddisgyblion, neu
· ar Iesu

Beth mae’r iacháu yn ei ddweud wrthym?  Ai darlun o ffydd sydd yma?  Ffydd y tad yn Iesu a gofal Iesu dros ei blant? Ydy Iesu yn gofyn i ni ymddiried ynddo yn yr un ffordd heddiw?
Beth mae Iesu eisiau dweud wrth ei ddisgyblion unwaith eto? (adn 31) Beth yw’r ofn sydd yn dal i fod yn eu calonnau? (adn 32 )

Gweddi: Arglwydd “Dw i yn credu! Helpa fi i beidio amau!”  Dyna yw ngweddi i heddiw i ti. Amen

